
COP29 könüllüləri üçün ekotəlimlər

Bakıda &OP29 könüllüləri üçün “Eco Enacthon” adlı interaktiv layihə hə-
yata keçirilib. Layihə &OP29 Azərbaycan Əməliyyat Şirkətinin təşkilatçılığı 
ilə reallaşdırılıb. Könüllülər iki gün ərzində aktual ekoloji problemlərin həlli 
istiqamətində orijinal və innovativ layihələrin hazırlanması ətrafında birlə-
şiblər. 

 COP29 Azərbaycan Əməliyyat Şirkə-
tinin məlumatına görə, 29–30 avqust ta-
rixlərində Heydər Əliyev Mərkəzində 
keçirilən təlimin ilk günündə könüllülər 
ixtisaslaşmış ekspertlərin iqlim dəyişmələ-
ri və dayanıqlılıq, tullantıların idarə edil-
məsi və çeşidlənməsi kimi müxtəlif ekoloji 
mövzularda, eyni zamanda, dayanıqlı biz-
nes ideyalarının təkmilləşdirilməsi, məh-
sul brendlərinin yaradılması və idarə olun-
ması kimi praktiki mövzularda apardıqları 
təlimlərdə iştirak ediblər.

Əldə edilən nəzəri və praktiki biliklər 
proqramın ikinci günündə təşkil olunan 
ekoloji layihə müsabiqəsində öz tətbiqini 
tapıb. Belə ki, “Eco Enacthon” yarışının 
qaydalarına əsasən, bir neçə komandaya 
bölünən könülüllər gün ərzində verilən 
tapşırıq və mövzular üzrə öz layihələrini 
təkmilləşdirərək münsiÀər heyəti qarşısın-
da təqdim ediblər. Komanda ruhunu möh-
kəmləndirən və birgə səylərin vacibliyini 

bir daha nümayiş etdirən “Eco Enacthon” 
çərçivəsində könüllülər dayanıqlı enerji 
həllərindən innovativ tullantıların idarə 
olunması təşəbbüslərinə qədər müxtəlif 
sahələri əhatə edə biliblər. Nəticədə, ən 
kreativ yanaşma ilə işlənilən və daha çox 
aktuallıq kəsb edən layihələr münsiÀər 
heyəti tərəfindən qalib elan edilib, müva-
fiq komanda üzvlərinə mükafatlar təqdim 
olunub.

Xatırladaq ki, iqlim dəyişikliklərinin 
təsirlərinin qarşısının alınmasında gənc-
lərdə innovativ düşüncənin təşviqi və 
mövcud problemlərə fərqli yanaşmanın 
stimullaşdırılmasına, aktiv və təşəbbüskar 
gənclərin potensialının dəstəklənməsinə 
xidmət göstərən bu layihə könüllülərə öz 
ideyalarının daha sərbəst ifadə edilməsi və 
tətbiqi, bunun üçün müvafiq sahələrdən 
olan ekspertlərdən dəyərli mentor məs-
ləhətlərinin alınması üçün platforma rolu-
nu oynayıb. 

“Xəzər±Qara dəniz±Avropa Yaşıl Enerji Dəhlizi” 
Bu layihədə 1,1 min kilometrlik sualtı, 95 kilometrlik yerüstü  kabel xəttinin  çəkilməsi nəzərdə tutulub

Macarıstanın Baş naziri Vik-
tor Orbanın mətbuat katibi Zol-
tan Kovaç “X” sosial şəbəkəsində 
ölkəsinin xarici işlər naziri Peter 
Siyartoya istinadla Azərbaycan, 
*ürcüstan, Macarıstan və Rumı-
niyadan olan enerji operatorları-
nın tezliklə “yaşıl” enerji sahəsin-
də tərəfdaşlıq haqqında yenilənmiş 
sazişi imzalamağı planlaşdırdıqla-
rını bildirib.

Z.Kovaç daha sonra “yaşıl” enerjinin 
Azərbaycan və Gürcüstandan Macarıstan 
və Rumıniyaya idxal etməyə imkan verən 
layihənin praktiki icrasına yaxınlaşdığını, 
bununla bağlı Macarıstan–Azərbaycan–
Gürcüstan–Rumıniya tərəfdaşlığına dair 
Buxarestdə keçirilən görüşdə  milli təh-
lükəsizliyin əsas elementi kimi enerji təh-
lükəsizliyinin vacibliyinin vurğulandığını, 
eyni zamanda,  “Azərbaycan–Gürcüstan–
Avropa Qara dəniz vasitəsilə  “yaşıl” 
enerji dəhlizi” layihəsinin Gürcüstan və 
Azərbaycandan yeni enerji mənbələrinin 
reallaşacağına şərait yaradacağını, bununla 
da Macarıstanın enerji istehlakında daya-
nıqlığının artacağını qeyd edib. 

Paylaşımda, həmçinin layihədə iştirakçı 
ölkələrin elektrik enerjisi şirkətlərinin  bir-
gə müəssisə yaradılması və tezliklə “yaşıl” 
enerji sahəsində tərəfdaşlıq haqqında dəyiş-
dirilmiş sazişin imzalanmasının  planlaşdı-
rılması diqqətə çatdırılıb.  Məlumatda belə 
layihələrin uğurunun çox vaxt maliyyələş-
dirmədən asılı olduğu,   Avropa İttifaqının 
bu layihəyə lazım olan infrastrukturun in-
kişafı üçün maliyyə dəstəyi göstərəcəyinə 
ümid edildiyi bildirilib. Paylaşımın sonun-
da 1100 kilometrlik sualtı kabelin uzun-
luğuna görə rekord olacağı və layihə başa 
çatdıqdan sonra “yaşıl” enerjinin idxalının 
asanlaşacağını vurğulayıb.

Xatırladaq ki, Rumıniyanın paytaxtı 
Buxarest şəhərində “Azərbaycan, Gürcüs-
tan, Macarıstan və Rumıniya arasında yaşıl 
enerjinin inkişafı və ötürülməsi sahəsində 
strateji tərəfdaşlıq haqqında Saziş”in icrası 
məqsədilə 8-ci Nazirlər–Rəhbər Komitənin 
iclası keçirilib. Energetika Nazirliyindən 
aldığımız məlumata görə, toplantıda  Azər-
baycanı energetika naziri Pərviz Şahbazov, 
Rumıniyanı energetika naziri Sebastian-İ-
oan Burduja, baş katib Mirça Abrudean, 
Gürcüstanı Baş nazirin birinci müavini, iq-
tisadiyyat və davamlı inkişaf naziri Levan 
Davitaşvili, Macarıstanı isə xarici işlər və 

ticarət naziri Peter Siyarto təmsil ediblər. 
Görüşə  Bolqarıstan, Avropa Komissiyası, 
ötürücü sistem operatorları və CES, şirkəti-
nin nümayəndələri də qatılıblar.

İclasda layihənin CES, şirkətinin   hə-
yata keçirdiyi  texniki-iqtisadi əsaslandır-
masının cari vəziyyəti, birgə müəssisənin 
təsis edilməsi ilə bağlı görülən işlər, “yaşıl” 
enerji dəhlizinin fiber-optik komponenti, 
həmçinin Bolqarıstanın layihəyə inteqrasi-
yası imkanlarına və digər istiqamətlərə dair 
məsələlər müzakirə edilib.

Pərviz Şahbazov “Xəzər–Qara dəniz–
Avropa Yaşıl Enerji Dəhlizi” layihəsinin 
texniki-iqtisadi əsaslandırmasının ilkin nə-
ticələrinin təqdimatının bu ilin noyabrında 
Bakıda keçiriləcək COP29 çərçivəsində 
planlaşdırıldığını vurğulayaraq prosesin 
intensivliyini gerçəkləşdirəcək tövsiyələr 
verib. Nazir, həmçinin layihənin statusu, 
digər komponentləri, atılacaq növbəti ad-
dımlar, eləcə də Mərkəzi Asiya ölkələri 
ilə Azərbaycan arasında qurulacaq “yaşıl” 
enerji dəhlizinin inkişafı ilə bağlı fikirlərini 
bölüşüb.

Nazir daha sonra deyib: “Bu gün birgə 
müəssisənin təsis sənədlərinin imzalan-
ması ilə layihəmiz yeni mərhələyə qədəm 
qoyur. Birgə müəssisə – Yaşıl Enerji Dəh-
lizi Enerji Şirkəti layihənin texniki-iqtisadi 
əsaslandırmasını maliyyələşdirəcək, texni-
ki-iqtisadi əsaslandırmanın hazırlanması 

və icrası proseslərinə nəzarətə məsul, işti-
rakçı ölkələr tərəfindən həvalə edilən təd-
birləri həyata keçirən qurum kimi fəaliyyət 
göstərəcək. “Yaşıl” enerji dəhlizinin əsas 
resurs mənbəyi olan Azərbaycan Avropa 
ölkələrinin bərpaolunan enerji sahəsində də 
əsas tərəfdaşlarından biri olacaq”.

Müzakirələrdən sonra Azərbaycan, 
Gürcüstan, Rumıniya və Macarıstanın 
sistem operatorları   (“AzərEnerji”, “Gür-
cüstan Dövlət Elektrosistem”, “Transelect-
rica”, MVM)  arasında birgə müəssisənin 
Buxarest şəhərində yaradılmasını nəzərdə 
tutan “Səhmdar müqaviləsi”, həmçinin 
iclasın yekunlarına dair protokol imzala-
nıb. Birgə müəssisə və İşçi qrupa müəy-
yənləşdirilən müddət ərzində layihənin 
texniki-iqtisadi əsaslandırmasının tamam-
lanması üçün məsləhətçi şirkətlə birgə pro-
sesləri sürətləndirmək, nazirlərin növbəti 
görüşünədək birgə müəssisənin fəaliyyət 
planının hazırlanması və layihə üzrə biznes 
modellərlə bağlı məsləhətləşmələrə başla-
maq tapşırılıb.

“Yaşıl” Enerji Dəhlizi Birgə Müəssisə-
sinə rəhbərliyin rotasiyaya əsaslanması, 
həmçinin Fiber-Optik Kabel Xəttinə dair 
tapşırıqların və Bolqarıstanın layihəyə in-
teqrasiyası ilə bağlı məsələlərin dördtərəÀi 
layihənin texniki-iqtisadi əsaslandırmasın-
da ehtiva edilməsi razılaşdırılıb. Bundan 

başqa, ümumi və qarşılıqlı maraq doğuran 
layihələrin ikinci siyahısı ilə əlaqədar 2024-
cü ilin sentyabr ayında Avropa Komissiyası 
tərəfindən başladılmış proses çərçivəsində 
status üçün kollektiv şəkildə müraciət barə-
də razılığa gəlinib. COP29 İqlim Liderləri-
nin Sammiti zamanı layihəyə həsr olunmuş 
yüksək səviyyəli tədbirin keçirilməsinə də 
dəstək ifadə olunub. Yekunda nazirlərin 
Buxarest görüşünün nəticələrinə dair bri-
finq keçirilib.

Xatırladaq ki, 2022-ci il dekabr ayının 
17-də imzalanan “Azərbaycan Respubli-
kası, Gürcüstan, Rumıniya və Macarıstan 
Hökumətləri arasında “yaşıl” enerjinin 
inkişafı və ötürülməsi sahəsində strateji 
tərəfdaşlıq haqqında Saziş”də Rumıniya 
ilə respublikamız arasında bərpaolunan 
mənbələrdən elektrik enerjisinin nəqli 
üçün Gürcüstan və Qara dəniz vasitəsilə 
sualtı kabelin çəkilməsi  nəzərdə tutulub 
və 1000 meqavat gücündə 1195 kilometr 
(1,1 min kilometr sualtı və 95 kilometr 
yerüstü) uzunluğunda sualtı elektrik ka-
belinin tikintisi qərara alınıb. Bu anlaşma 
ilə Qara dəniz hövzəsində milli və regio-
nal enerji təhlükəsizliyinin güclənməsi, 
təchizat mənbələrinin şaxələndirilməsi 
və Xəzərdə bərpaolunan enerji istehsalı 
potensialının kapitallaşdırılması ilə bağlı 
dörd ölkə arasında əməkdaşlığın əsası qo-

yulub.      
Layihənin əhəmiyyətini nəzərə alan  

Dünya Bankının İcraçı Direktorlar Şura-
sı elektrik enerjisi və bərpaolunan enerji 
mənbələri proqramı vasitəsilə Qara dənizin 
dibinin geofiziki və geotexniki tədqiqat-
larının aparılmasının maliyyələşdirilməsi 
üçün 35 milyon dollar məbləğində krediti 
təsdiqləyib. Avropa İttifaqı (Aİ) isə Şərq 
Tərəfdaşlığı İnvestisiya Planına əsaslana-
raq layihəyə 2,3 milyard avro ayırmaq niy-
yətini bəyan edib. Eyni zamanda, Avropa 
Yenidənqurma və İnkişaf Bankı bu layihəyə 
dəstək məqsədilə müzakirələrə  başlayıb. 

Yeri gəlmişkən, ölkəmiz Avropanın 
mühüm elektrik enerjisi, əsasən, “yaşıl” 
enerji təchizatçısına çevrilməyi planlaşdı-
rır. Çünki Azərbaycan bərpaolunan enerji 
mənbələri üzrə yüksək potensiala malik 
olan ölkələrdəndir. Belə ki, respublikamı-
zın bərpaolunan enerji mənbələrinin texni-
ki potensialı quruda 135 qiqavat, dənizdə 
157 qiqavatdır. “Yaşıl” enerji mənbələrinin 
iqtisadi potensialı 27 qiqavat, o cümlədən, 
külək enerjisi üzrə 3000 meqavat, günəş 
enerjisi üzrə 23000 meqavat, bioener-
ji potensialı 380 meqavat, dağ çaylarının 
potensialı 520 meqavat həcmində qiymət-
ləndirilir. Əlbəttə, bu göstəricilər xarici 
strateji investorların Azərbaycanın enerji 
bazarı üçün maraqlı olmasını   deməyə əsas 
verir.

Xəzər regionundan Aİ ölkələrinə Gür-
cüstan və Qara dəniz vasitəsilə sualtı ka-
belin çəkilməsi  4 qiqavata qədər “yaşıl” 
enerjinin ötürülməsini asanlaşdıracağı göz-
lənilir. Eyni zamanda, bu layihə ilə yanaşı, 
Xəzər regionundan Aİ-yə “yaşıl” hidroge-
nin çatdırılması üçün sistemin yaradılması 
da diqqətdə saxlanılır. Artıq Xəzər dənizin-
dən Qara dənizə, oradan da Avropaya is-
tiqamət götürəcək bu layihənin texniki-iq-
tisadi əsaslandırılması sonuncu mərhələyə 
qədəm qoyub. Layihənin texniki-iqtisadi 
əsaslandırılmasını İtaliyanın CESİ şirkəti 
həyata keçirir. Texniki-iqtisadi əsaslandır-
manın bu ilin sonuna qədər hazır olacağı 
gözlənilir. Araşdırmalar nəticəsində elekt-
rik kabelinin optimal xarakteristikası müəy-
yənləşdirilib, tikinti xərcləri hesablanıb və 
layihənin iqtisadi təhlili aparılıb. Həmçinin 
kabelin quru və dənizdəki hissələrinin ilkin 
marşrutu təhlil olunub, layihənin icra planı 
və satınalma strategiyası hazırlanıb. Dəniz 
dibinin geotexniki, geofiziki, ekoloji və 
arxeoloji tədqiqatlarının aparılması üçün 
zəruri  işlərin təsviri və tenderlə bağlı tex-
niki tapşırıq da tərtib olunub.

Sahibkarların “yaşıl” layihələrinə “yaşıl” işıq
“Yaşıl biznes”lər dayanıqlı istehsala nail olunmasında, resurs və enerji 

səmərəliliyinin artırılmasında əhəmiyyətli rol oynayır. Sahibkarların “yaşıl” 
layihələri müxtəlif dövlət dəstəyi mexanizmləri vasitəsilə, o cümlədən Kiçik və 
Orta Biznesin İnkişafı Agentliyi (KOBİA) tərəfindən dəstəklənir.  

“Yaşıl” layihələri olan sahibkarlıq su-
byektləri qrant, “Startap” şəhadətnaməsi, 
daxili bazar araşdırmasının aparılması, 
təlim, sərgilərə çıxış kimi dəstək alətləri 
üçün KOBİA-ya müraciət edirlər. İndiyə-
dək KOBİA kiçik və orta biznesin “yaşıl” 
layihələrinin inkişaf etdirilməsinə və “ya-
şıl” iqtisadiyyata keçidə töhfə verə biləcək 
19 layihəyə qrant ayırıb, 10-a yaxın “Star-
tap” şəhadətnaməsi verib. Agentlik kiçik 
və orta biznes subyektlərinin bərpaolunan 
enerji qaynaqlarından elektrik enerjisi is-
tehsal edə bilən şarj stansiyasının və şarj 
cihazının istehsalı üçün lazımi proqram tə-
minatının hazırlanması, aşağı temperatur-
lu geotermal suların istiliyindən səmərəli 
yolla elektrik və istilik enerjisinin alınma-
sı, smart polimer kompozisiya materialla-

rından yararlanmaqla  binalarda enerji sər-
fiyyatının azaldılması, “ağıllı” suvarma 
texnologiyasının yaradılması və praktiki 
fəaliyyətinin araşdırılması kimi  layihələrə 
338 min manatdan çox qrant ayrılıb. 

Alternativ içməli su mənbəyinin yara-
dılması, üzvü tullantıları emal edərək yem 

istehsalında istifadə oluna biləcək protein, 
yağ və yüksək verimli gübrənin istehsalı, 
kənd təsərrüfatında suvarma səmərəliliyi-
nin artırılması üçün “ağıllı” su depolayı-
cı materialın hazırlanması və s. layihələr 
üçün kiçik və orta biznes subyektlərinə 
vergi güzəştini nəzərdə tutan “Startap” şə-
hadətnamələri verilib. Təkrar emal və tibbi 
tullantıların zərərsizləşdirilməsinə dair sa-
hibkarların müraciəti əsasında daxili bazar 
araşdırmaları da aparılıb.

Eyni zamanda, KOBİA tərəfindən sa-
hibkarlara “yaşıl” iqtisadiyyatla bağlı tə-
lim və məsləhət xidmətləri göstərilib. Tək-
cə 2024-cü ildə sözügedən agentlik Bakı 
şəhərində, Lənkəran, Şəki və Xaçmaz ra-
yonlarında 140-a yaxın kiçik və orta biznes 
subyektinin iştirakı ilə “Yaşıl iqtisadiyyat 
və yaşıl biznes”, “Yaşıl maliyyələşmə”, 
“Yaşıl innovasiyaların inkişafında mövcud 
imkanlar, çətinlik və perspektivlər” möv-
zularında təlim, seminar və maariÀəndirmə 
tədbirləri təşkil edib. 

Rəqəmsallaşma ətraf mühitə zərərli təsiri azaldır 
Dünən  Bakıda İnnovasiya və 

Rəqəmsal İnkişaf Agentliyi (İRİA) 
və BMT-nin Azərbaycandakı 
nümayəndəliyinin təşkilatçılığı ilə 
“Kağızsız Hökumət: Rəqəmsallaş-
ma və İnnovasiyanın Ətraf Mühitə 
Təsiri” adlı beynəlxalq tədbir 
keçirilib. 

“29 iqlim söhbəti: COP29-a gedən 
yol” proqramı çərçivəsində reallaşdırılan   
tədbirdə  nazir müavini Samir Məmmə-
dov Azərbaycanın qlobal iqlim dəyişikliyi 
ilə mübarizədə fəal rolunu vurğulayaraq 
rəqəmsallaşma və innovasiyanın gücü ilə 
ətraf mühitin mühafizəsi, eləcə də daya-
nıqlı inkişafın gerçəkləşdirilməsi prin-
siplərinin  gələcəyə baxışın  əsasını təşkil 
etdiyini bildirib.  S.Məmmədov COP29 
sammitinin  ölkəmizin rəqəmsal transfor-

masiya və innovativ həllərlə dayanıqlılıq, 
“yaşıl” iqtisadiyyat, o cümlədən təbiətin 
qorunması üzrə təşəbbüslərin nümayi-
şi baxımından mühüm önəm daşıdığını 
diqqətə çatdırıb. 

Tədbirdə dünyanın hər yerindən uğur-
lu modellər və strategiyalar nümayiş etdi-

rilərək rəqəmsal transformasiya və ekoloji 
davamlılığın kəsişməsi araşdırılıb. Birgə 
müzakirələr və bilik mübadiləsi vasitəsilə 
iştirakçılar tərəfindən  həm ekoloji, həm də 
sosial rifahı dəstəkləyən e൵ektiv rəqəmsal 
strategiyaların həyata keçirilməsi ilə bağlı 
bir sıra təşəbbüslər irəli sürülüb.




